
Illarhos Zapiain 

Erlijioaren eta gizartearen arteko harre
manak aztertzen dituen liburu honetan, 
ipuin polit baten hasiera dakar Bergso
nek: inurri batek bere buruari galdetzen 
dio ea benetan merezi duen bere denbo
ra eta indar guztia taldeari ematea. 
Zoriontsuago litzateke, menturaz, talde
tik pittin bat aldendu, eta bere kasa bale
bil. 

Baina, inurritegiaren lasaitasunerako, 
soilik giza adimenak eragiten ditu, bate
tik, gizartearentzat disolbagarri gerta 
daitekeen norberekeria, eta, bestetik, 
banakoarentzat tristagarri izan daitezke
en zenbait irudikapen, heriotzarena kasu. 
Perturbaziook uxatzearren, gizartea 
babestekotan, naturak moral itxia eta 
erlijio estatikoa eman dizkio gizarteari. 
Erlijio estatikoa Bergsonek «funtzio 
fabulatzaile» deritzonak bizi du, hots , 
adimenak eraginiko ezinegona baretze
ko ipuingintzak. Hizkuntzarekin gerta
tzen den bezala, betebehar moralen eta 
erlijio fabulen adierazpen zehatza aldatu 
egiten da gizarte batetik bestera, baina 
betebeharra eta fabula bera berezko ditu 
edozein giza taldek. Gainera, denborak 
aztura bilakatzen dizkigu, eta instintuak 
inurritegian duen eginkizuna betetzen 
dute gizartean. 

Ordea, patxadazko irautea helburu du
ten arauok eta kontakizunok, gizartea zu
rruntzen dute. Heroiek eta santuek bizi
berritzen dute astuna, presio soziala be
ren kemen alaiaz gaindituz. Heroiek 
moral itxia irekitzen dute, eta santuek er
lijio estatikoa dinamiko bilakatzen. Giza-

Zabalaren deia 
Henri Bergsonek bizilzatik 
eratortzen ditu psikismoa, 
gizartea nahiz erlijioa, eta 
egitate horien gaizkiulertu 
zenbait salatzen ditu 

kiok, inurriak ez bezala, zalantzatiak eta 
malguak garenez, gizarteek ustekabeko 
bideak har ditzakete. Ez gara berdinak 
Sokrates, Jesus edo Fernando Amezke
tarraz geroztik. Berria zekarten, berritzen 
gaituzte. Zaharrak berri barik, bizitzaren 
iturriari ur berri-berria dario une oro. His
toriak ere etengabe dakartza ezusteko al
daketak. Artistek zein mistikoek bat egi
ten dute bizitzaren funtsa den emozio 
sortzaile beti berriarekin, Bergsonek 
Jainko ere deitzen duena: izugarriak bota 
zizkioten teologoek, Inkisizioak bere li
buruak debekatu zituen. 

Gizandiok maitasunez deitzen digute, 
gure arima piztuz eta zabalduz, eta be
rengana erakartzen gaituzte. Maitasun 
hori bizi bulkada bera da, gizaki berezi bi
kain horien bitartez gizadi osoa besarka
tu nahian. Zehazki, mistiko ekintzaileek, 
beren estasiek gizartean nolabaiteko isla 
izan dezaten ahalegintzen direnek, era
kartzen dute batik bat Bergson Moralaren 
eta erlijioaren bi iturriak bere azken libu
ruan, lehenago biziaren musikari adi go-

zatzen dakien bakartia goraipatua ba
zuen ere. 

Edonola ere, bai gizarte obedientziak 
eta bai estasi mistikoak bizia bera dute 
sorburu, aizkorak hagina bezala. Bizitza
tik eratortzen ditu gogolari frantsesak 
psikismoa, gizartea eta erlijioa. Halaber, 
Bergsonek egitate horiek aztergai dituz
ten jakintza arloetako gaizkiulertu zen
bait salatzen du, esate baterako, jarraita
suna ikusteko seta, benetako jauzi kuali
tatiboa beharrean: adibidez, esaten zaigu 
sendiarenganako maitasun naturala on-

doren aberrira zabaltzen dela, eta azke
nik gizadi osora. 

Ostera, Bergsonentzat filantropoa ez 
da handituriko abertzale bat. Nazio bat 
beste nazio batekin aldera daiteke, ez gi
zateriarekin. Sendiek bezala aberriek ere, 
besteen aurrez aurre aurkitzen dute neu
rri batean beren burua, mugatuak baitira; 
gizadiak, berriz, ez du mugarik. Hortaz, 
norberarena maitatzetik ezin da eratorri 
guztienganako maitasuna. Izen bera 
ematen zaien arren, funtsean dituzu des
berdin, zatia eta osotasuna bezain. Mai
tasun unibertsalak arima aldaketa bat es
katzen du, mutazio bat. Mistiko handiek 
naturala ez den su batez, naturak aurrei
kusia ez duen eraz, maitatu izan dituzte 
Jainkoaren bidez gizakiak oro. 

Liburu hau argitaratu zen garaian, 
Bergson kristautasun katolikora hurbildu 
zen, erlijiorik unibertsalena zelakoan. Je
sus izan omen da giza eskubideen aldarri
kapenaren bultzatzaile nagusi, Jesusek 
bilakatu zuen juduen Lege itxia, begia 
begi truk, karitate zabal. Hala ere, Berg
son judu Nobel saridunak, arrazakideen
ganako elkartasunez -baziren eta, ordu
rako, holokaustoaren susmoak-, ezku
tatu egin zuen bere konbertsioa. Paris 
okupatuan hil zen, judu gisa erregistra ze
zaten ordu luzez ilaran itxaroten harrapa
tu ri ko pneumoniakjota. Lehentxeago, 
izar hori salataria ez janzteko aukera es
kaini zioten agintariek, baina Bergsonek 
uko egin zion. 

Ez da hain delikatua Espainiako Eliza. 
Fede oneko agnostiko eta ateoek ere ba
dakite Satanasek agindu duela bere az
ken korrokada. 

literaturaz eginiko gogoetak 
argitaratu ditu Iban Zalduak 

1989tik 2001ra bitarteko 
euskal literaturari buruzko bere 
gogoetak eman ditu argitara 

liburuan. Idazleak irakurle gisa dituen kezkak eta 
usteak idatzi ditu bertan, euskal literaturari buruz 
eztabaida sortzearren. Espainiako Narratiba Sari 
Nazional bi hartu ditu liburuari hasiera eta amaiera 
emateko mugarri tzat: Bernardo Atxagaren 
Obabakoak-ekin hasi eta Unai Elorriagaren SPrako 
tranbia eleberria arteko euskal literaturaren uzta 
aztertu du Zalduak. Besteak beste, 90eko urteak 
nobelarenak izan ote diren edo ez, kontsumo 
literaturaz, umorearen erabileraz, emakumeen 
literaturaz eta, literatur kritikari buruz dihardu 
ehun orrialdeetara iristen ez den liburu 
irakurterrezean. 

1986ean argitaratu zuen 6 ipuin 
amodiozko lehen liburuari 
beste 10 ipuin amodiozko 
erantsi eta plazaratu du liburua 

Xabier Mendiguren Elizegik Susa argitaletxearen 
eskutik. 16 narrazioetan 16 urteotan idazleak izan 
duen garapena antzeman daiteke. «Lehen artifizio 
gehiago erabiltzen nituen; orain harira joatean naiz 
zuzenean», azaltzen du garapenaren nondik 
norakoa idazleak. Hala ere, guztietan amodioa, 
sexua, masokismoa, fetitxismoa eta antzeko gaiak 
ageri dira, ironia dosi handiarekin kontatuak asko. 
Horren harira, idazleak berak aitortu zuen 
erromantiko agertzeak lotsa ematen duelako 
erabili ohi dela gai horiekin ironia. Liburua ondoko 
ataletan banaturik dago: Sei ipuin amodiozko, Beste 
sei perbertsio, Pastitxe bat eta Eta hiru Voyeur istorio. 

Anton Abbadiaren alderdi asko 
ukitu ditu Patri Urkizuk haren 
biografian: ikaslea, bidaiaria, 

astronomoa, nagusia, poeta, hizkuntzalaria eta 
mezenasa. «Zazpi ikuspegi Abbadia izan zen 
pertsona miresgarria deskribatzeko», dio Urkizuk 
joan den apirilean Bilboko Udalaren Unamono 
saria irabazi zuen biografiaren gainean. Bidaiari 
alderdia aztertzen duen atalean, Abbadiak 
Bretainiara, Irlandara, eta batez ere, Etiopiara 
eginiko bidaien berri ematen du Urkizuk. 
Hizkuntzalari eta poeta izaera azaltzen dituzten 
ataletan, berriz, 1851n Urrufiako Lore Jokoak 
sortu zituela gogorarazten du. Halaber, euskaltzale 
amorratua eta ekimen handiko gizona izan zela 
erakusten du Urkizuk idatzitako biografiak. 


